
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	САРМАГЧИН

	Нэгэн жуулчин юу үзсэнийг нь сонсоцгоо л доо. Тэр нэгэн удаа сармагчин байдаг ойд ан хийжээ. Тэнд ан амьтан гэгч манай энд байдаг шиг юм огт биш. Энд байдаггүй том жижиг олон амьтан байдгийн дотор том саглагар арслан, махчин бар, ирвэс модны цаанаас харайн гарч ирэх явдал ч бий. Бас тэгээд ой мод нь та нарын зусланд гараад юм уу, өвөөгийндөө зочлон очоод хөдөө үзсэн шиг юм биш ээ. Хэдэн хүн гараа алдлан барилцаад ч хүрэхгүй бүдүүн бүдүүн модтой навч нь гэж бүхэл бүтэн дэвсгэр болчихмоор бөгөөд тийм навчаар нь тэнд байшингийн дээврээ хучна. Тийм навч хээ хуартай хэчнээн гоё гээ! Зарим нь өд шиг, зарим нь асар том савар шиг ажээ. Харин энэ дал моддын хооронд нэг нь нөгөөтэйгөө сүлжилдэн манай эндхийн мөлхөө шиг өтгөн шавааралдаж ургасан нарийхан зулзаган ургамал хөлд ороолдож урагш гишгэхийн аргагүй. 

	Ийм л өтгөн шигүү ургасан ойд сармагчнууд амьдрах бөгөөд тэрхүү моддынхоо мөчир дээрээс өөрийн хоол болох шүүслэг амттай жимсээ олж идэн, тэндээ хоноглоно. Унтахдаа, газар дээрхийг бодвол аюул багатай, ямар нэг махчин амьтан авиран гарч ирээд мэрээд байхааргүй тийм мөчрөөс гараараа зуурч эсвэл, урт сүүлээрээ салахын аргагүй сайтар орооно. 

	Ийнхүү нэгэн удаа тэр жуулчин ойд явж байтал гэнэт толгой дээр нь их дуу гарав. Дээшээ харвал шувуудын дотор хамгийн том нь тул тэднийхээ дунд хаан гэгддэг махчин шувуу бүргэд (тийм шувуу мах иддэг) нисэж байлаа. 

	— Ай хөөрхий. Мөн л ан хийж яваа биз дээ! гэж жуулчин боджээ. 

	Ойн цоорхой харагдав. Эргэн тойрон өндөр өндөр мод хүрээлжээ. Тэр цоорхойд бөөн сармагчин наранд биеэ ээж тоглон наадаж байгаа үзэгдэв. Тэдний тоглохыг сонирхон ойртож явтал гэнэт сармагчнууд аймшигтай хашхиралдах дуу сонсогдлоо... Юу гэгч болох нь тэр вэ? Жуулчин модны цаанаас гарч ирээд үзвэл, нэгэн бүргэд шумбан дайрч залуухан сармагчныг шүүрлээ. Түүнийгээ холхон аваачиж зооглоё гэж бодсон бололтой аж. Тэгтэл тэр сармагчин зүрх ширхийтэл орилж хэдийгээр залуухан боловч бас сэргэлэн амьтан тул сууж байсан модныхоо мөчрөөс гар хөлөөрөө байдаг хүчээрээ зуурчээ! Бүргэд хүчтэй амьтан ч гэсэн түүнийг дор нь мөчрөөс суга татаад аваад явчхаж бас чадсангүй. Харин энэ үед тэр чимээгээр сүрэг сармагчнууд үүнийг үзээд сэтгэл зовон үймэлдлээ. Минут хэрийн дараа хамгийн хүчтэй эрүүл чийрэг арав гаруй сармагчин бүргэд рүү довтлон тал талаас нь бүслэн авав... Тэд сүүл, далавч, толгой, хоолой аль тааралдсан газраас нь зуурлаа... Бүргэд хөдөлж ч чадсангүй. Түүнийгээ авч чадахгүйгээс хойш орхиод зугтвал дээр байх сан даа! Бүргэд үүнийг сүүлд нь л сэхээрчээ. Сармагчнууд залуу нөхрөө ингэж өмгөөлнө гэж санаагүй биз. Тэр лав «Түүнийг ч би дийлнэ» гэж бодсоноос биш бусдыг мартсан бололтой... Мартаагүй ч гэсэн ингэнэ гэж бодоогүй биз. Бусад амьтад бие биедээ тусалдаг тухай бүргэд хаанаас ч мэдэх вэ дээ? Тэр үргэлж л ганц нэгээрээ амьдардаг шүү дээ. Гэхдээ хос хосоороо бие биеэсээ хол үүрэндээ амьдардаг. Бусдаас зайдуу хамгийн өндөр хадан дээр үүрээ засна. Тэгээд амьхандаа олсон олзоо хуваан идээд махир том хошуугаа унжуулан ихэмсэглэн суухаас өөр тэдэнд хүртээмжтэй ажил байх биш дээ... 

	Санаандгүй байтал юу болсон гэж санана! Одоо бүх л сүргээрээ туслахаар ирж байгаа харагдав. 

	Тэр дээрэмчин юун сармагчин шүүрэхтэй мантай өөрөө л амьд гарахыг бодохоос өөр аргагүй болсон. Гай газар дороос гэгч энэ! Бүргэд хүчтэй ч гэсэн нас биед хүрсэн бүхэл бүтэн арван сармагчин түүнээс хүчтэй аж. 

	Нэг нь түүний хүзүүнээс шүүрэн авав... Одоохон л багалзуурдан алах нь уу гэмээр... Гэвч бүргэд сүүлчийн удаа хүчээ шавхан зүтгэж дайсны савраас мултарч нэг гарав. Түүний өд сөд нь агаарт хийсэн эргэлдэж байлаа. 

	Сармагчнууд ширүүн тулалдааны дараа ойн цоорхой руу сая нэг амрахаар буцаж харин шархадсан бүргэд үүр лүүгээ нисэн одсон гэдэг. 

	Энэ бүргэд лав дахиад сармагчин руу довтолж зүрхлэхгүй биз ээ!

	 


АЛТАН ХАРААЦАЙ

	Би шувуудын амьдралын гайхам явдлыг мөн мэднэ. Жишээ нь, та нарт хараацайнуудын тухай ярьж өгье. 

	Нэгэн удаа би гудамжаар явж байлаа. Намрын тунгалаг сайхан орой сон. Би морин тэрэгний түчигнэх чимээг үл сонсон, дэргэдээрээ өнгөрөх хүмүүсийг ажиглах тэнхэлгүй бодолд дарагдан явлаа. Гэнэт би гомдолтойёо часхийн чарлах дууг сонсов. Би зогсоод дээшээ харлаа. Миний өмнө гоё сайхан цамхагтай тагт бүхий олон давхар том байшин харагдав. Өндөр гэж жигтэйхэн, хурган цагаан үүлэнд тулан хөх тэнгэр баганадсан аж. Энэ жийв жийв хийсэн дуу байшингийн дээр ч юм уу, дотор нь ч юм уу хаана гараад байгааг би ялгасангүй. Бас хэд хэдэн хүн над шиг дээшээ ширтэн зогсоцгоожээ. 

	— Тэр шувуухай бяцарч үхлээ, хараач! гэж нэг нь хэлэв. 

	— Хаана? Хаана?

	Тэр цонхны дэргэд. Дээшээ хар! Хараацай байна, Хөөрхий өрөвдмөөр амьтан! 

	Тэр үед би үнэхээр цонхон дээр нисэх гэж далавчаа дэвэн байгаа нэг юманд ороолцолдон дүүжлэгдсэн хараацайг олж үзэв. Юунд тэгтлээ дүүжлэгдэж орхи оо вэ? Би тэр дор нь олж үзсэнгүй. 

	Эхлээд би яагаад тэр нисэхгүй, зүрх ширхийтэл хашхиран далавчаа байж ядан дэвээд байсан учрыг ойлгосонгүй. Гагцхүү сайтар ажиглан харсан хойноо би цонхны сийлбэртэй хүрээ модноос торгоосон бүдүүн утсыг сая олж үзэв. 

	Энэ утсанд л хараацай үүрнээсээ гарч нисэхдээ хөлөөрөө орооцолдсон бололтой аж. Хараацай гэгч амьтан цонхон доор юм уу, байшингийн хананд үүрээ засах илүү дуртайг та бүхэн мэднэ шүү дээ. 

	Энэ хараацай утсанд яагаад ингэж орооцолдсоныг би мэдсэнгүй. Гэхдээ тэр хөөрхий амьтан хөлөө гаргах гэж хөдлөх тусмаа утсанд улам орооцолдоод байлаа. Тэгж тэгж хараацай тамир нь ч барагдан нисэх гэж далавчаа дэвэхээ болиод маш чангаар сунжруулан хашхичин дуугарав. 

	Энэ үед мөн л эргэн тойрон час часхийн дуугаралдаж, баруун зүүнээс тал талаасаа нисэлдэн ирэх хараацайг олж үзэв. Тэд хөөрхий нөхрөө тойрон эргэлдэж далавчаа дэвэн гонгинолдоно... Тэд түүнийг өрөвдөж байгаа бололтой аж!.. Тэгээд бас нэмэн нисэж ирсээр ёстой нэг эцэс төгсгөлгүй юм болов... Хэдэн зуун хараацай цугларан ирсэн нь ганцхан хот дотор байдаг нь төдийгүй алсын шугуй, зуслангийн газраас ч бас нисэн ирсэн бололтой аж. Тийм болохоор энэхүү хурц салаа сүүлтэй, цагаан цээжтэй гоё шувуунуудын нүүдэл байшингийн дээгүүр эргэлдэнэ. 

	Тэдний үймэлдэхийг харж, гунигтайяа гонгинох дууг нь сонсоод:

	— Хонгорхон шувуухайнууд нэг нөхрөө өрөвдөж байна аа! гэж бодов. Эд бүхэн энд нисэн ирэхээсээ янз бүрийн л ажилтай байсан биз. Зарим нь шавж барьж, зарим нь хошуундаа сүрэл шавар зуун үүрээ дуусгах гэж яаран нисэлдэж явахад, бас нэг хэсэг нь өөртөө төдийгүй үүрэндээ хашхиралдах шар завжит ангаахайнууддаа шавж барьж яваа шүү дээ... Тэдэнд тус бүрд нь биднийхээр бол аар саархан ажил хэрэг бий боловч нөхрийнхөө тусламж эрсэн дууг сонсоод хийж явснаа орхин ирэхээс аргагүй болжээ. Тэдний нэг нь ч «Миний байсан байгаагүй олон шувуу цугларчээ» гэж бодсонгүй бас ч буцаад явчхаж чадсангүй аж.

	«Хэдийгээр энэ бяцхан шувуухайнууд чин сэтгэлээсээ өрөвдөх боловч тэд юу ч хийж үл чадна. Тийм жижигхэн амьтад чинь ер юу хийж чадах вэ дээ? Ийнхүү би бодлоо. Гэвч хэсэг зуур хараацайнуудын шаагилдах чимээ намдлаа. Тэр сүрэг хараацай бодлогоширсон юм шиг агаарт тогтон хаа нэг далавчаа дэвнэ. 

	Гэтэл нэгэн хараацай аадрын хар үүл шиг агаарт эргэлдэх энэ сүргийн нэг үзүүрээс нөгөө үзүүр лүү нисэн хүрч нэгэн юм хурдан хурдан шулганана. 

	Юу гэгч болов оо? Найз нөхөртөө туслах аргаа бодож олчхоод бусдадаа хэлж байна уу? Түүний шулганах дууг бусад нь хэчнээн анхааралтай сонсоно вэ?

	Тэгтэл хараацайнууд бидний театрын ба галт тэрэгний пиу авахаар дараалан зогсдог шиг цувран жагсав. Хэдэн зуун хараацай цугларсан болохоор тэртээ дээгүүр цэлмэг хөх тэнгэрт уртаас урт яг хар хилэн тууз шиг үзэгдэх ажээ. 

	Би нүдээ үл салган харан зогсов. Харвал, анхных нь нисэж очоод хошуугаараа нөхрийнхөө хөлийг ороосон утсыг нэг тоншчихоод яваад өгөв. Араас нь мөн л тийнхүү хоёр, гурав, дөрөвдөгч хараацайнууд очиж тоншив. Ийнхүү тонших бүрийд хөөрхий хараацай өвдөж байгаа бололтой өрөвдөлтэй гонгиноно. Гэвч нөхрийгөө үргэлжлэн тоншсоор. Хорь, бүр тавиад хараацай тоншоод өнгөрөв. Сүүлдээ би тоог нь алдав... Хараацайнууд мөн л нисэн очиж тоншсоор. Гэхдээ тэр бүхэн нэг л газар тонших гэж хичээж байхыг олж ажигласан. 

	Тэгээд яана гэхэв дээ? Ингэж олон тоншиж байхад тэр утас яаж тэсэх вэ дээ... Нэг байтугай арав хорин шувуу байгаад ч ингэж тасалж чадахгүй байсан биз. Эзэнгүй олон зуун хараацай байсан тулдаа л утсыг тасалжээ. 

	Тэр хараацай гайхсан байртай далавчаа нэг хоёр дэвсээр нисэн одов. Баярлан жиргэх нь нөхдөдөө талархсанаа илтгэх шиг. Түүний ойролцоо нөхөд нь эргэлдэн мөн л жиргэн баясна. Тэд аймшигтай шагшин шуугьж байснаа одоо бүр хөгжилтэй болжээ. Хараацайнууд далавчаа дэвэн дэвэн нисэлдэх нь жинхэнэ баярлаж байх шиг ажээ. Ийнхүү тэд чөлөөтэй жиргэлдэн өөр өөрийн байдаг газар луугаа сэтгэл тэнүүн нисэн тарлаа. 

	Би ч гэр лүүгээ мөн сэтгэл ханамжтай явав. Үүнээс хойш хараацайнд улам ч хайртай болсон юм.

	 


ТУРЛИАХ

	Харахад дургүй хүрэм боловч хачин ухаантай өөр хоорондоо гайхалтай эвсэг шувууд олон байдаг. Үүний нэг нь турлиах юм. Энэ бол толгой нь хэтэрхий том, хошуу нь дэндүү урт, их хөгийн шувуу. Тэгээд бас тавтиргүй зантай, чихэнд чийртэй дуугардаг. Ийм болохоор гэрийн ойролцоо үүрээ засахад нь хэн ч гэсэн дуртай байдаггүй билээ. Энэ нь хараацай буюу дууч шувуудынх шиг уянгат дуу дуулдаггүйд нь биш, гол нь чихээ дарж холдон гүймээр санагдах шагшаан шуугиан тарьдгаас нь тэгдэг биз. Тийнхүү хашхиран шуугихыг нь сонсоод хэрэлдэж зодолдож байна гэж бодвол огтын тийм бус ерийн л дуугарч байгаа царай нь тэр. Тийнхүү их шуугилдах нь бас тэд бусад шувуу шиг ганц хосоороо байдаггүй, бүхэл бүтэн сүргээрээ байдагт нь байх аж. Тэд сүрэл шавар, залтас, тэргүүтнээр оромжоо газарт, модонд хаа сайгүй барина. Турлиахын орогносон мод ердөө л үүрээр дүүрчихсэн байдаг бөгөөд турлиахын ийм үүрээр дүүрсэн - турлиахын жинхэнэ хот гэмээр бүхэл бүтэн шугуйг би үзсэн. Тэгэхээр сүрэг хотлоороо байдаг гэхгүй яах вэ дээ?

	Өдрийн цагаар турлиахууд хоолоо эрээд явчихаар л чимээ нь нэг намдана. Харин орой болохоор унтахаас өмнөхөн шаагилдахыг нь үзвээс лав өдөр нь хаа очиж юу үзсэнээ ярилцаж байна уу гэлтэй. Тэд ер хэзээ ч шагшин шуугилдахгүй байж үл чадна. Ийнхүү шаагихыг нь харахад бас сонин. Бүгд уралдан ам амандаа шагшина. Бидний хувьд эдний дууг сонсоход чихэнд чийртэй санагддаг бол өөрсдөд нь тийм байдаггүй бололтой бие биеийнхээ ярихыг сэтгэл ханамжтай сонсох билээ. 

	Тэгээд бас тэд хоорондоо хэчнээн эвтэй гээ. Та нар сонс л доо. 

	Миний зочлон очсон анд маань нэгэн удаа оройн цагаар ийнхүү турлиахууд чанга шагшин хашхирах дууг сонсоод тэвчээр алдсан. 

	— Үгүй, эднийг нэг сайн хашраагаад өгье! гэж тэр хашхираад буугаа авахаар явахдаа, — Нэгийг нь алчихъя. Тэгвэл эндээс холдож магадгүй, гэв. 

	Тэдний шугуй руу нь очиж хараалж хараалж байгаад пан гээд л ганц буудчихсан. 

	Шагшин хашхирах чимээ улам ихдэж, дарийн утаа намдсан хойно харвал бүхэл бүтэн сүрэг турлиах газар шүүрэн алдан доогуур эргэлдэнэ. 

	Би дөхөн очоод хөгшин бололтой том турлиах газарт хэвтэхийг олж үзлээ. Үхээгүй байна. Гагцхүү далавч нь яг л утсаар торгоочихсон юм шиг санжганан, бас өрөөсөн хөлөө нугалсан харагдана. Газарт цус тунажээ. Хөл, далавчийг нь хавсраад буудчихсан болохоор явж ч, нисэж ч үл чадна. 

	— Тэртээ тэргүй үхнэ, гэж нөхөр маань хэлээд, — Түүнийг нэг мөсөн алчихсан нь дээр! гэлээ. 

	Тэгээд буугаа өгөхөд нь би түүний гараас татаж,

	— Үгүй, орхичих. Эдгэрч чиг бас юу магад, гэв. 

	— За яах вэ, орхиё! Чи тэгж байгаа бол яах вэ. Чи маргааш гэхэд л энийг алдчихна. 

	Гэвч нөхөр маань эндүүрчээ. Дараагийн өдөр хүрч ирээд нөгөө л шархдаж унасан газраа байхыг нь үзсэн. Тэр амьд байлаа. Бас ганцаараа ч байсангүй. Түүнийг тойрон бусад турлиахууд эргэлдэнэ. Зарим нь нисэн ирж, зарим нь явна. Тэд тойрон эргэлдэж өрөвдмөөр шаагихыг нь үзэхэд нөхөртөө л харамсаж байгаа бололтой аж. 

	Нэг турлиах түүний дээгүүр далавчаа хүчтэй дэвэн нисээд, дараа нь баруун далавчинд нь хошуугаа хүргэчхээд ахиад л өндөрт хөөрөн нисэх нь нөхрөө яаж ийгээд нисэж үзэхийг гуйж байх шиг ажээ. Бас зарим нь өвчтэй хөлд нь хошуугаа маш болгоомжтой хүргэчхээд ахиад л хашхирна. 

	Би нэлээд холдож байгаад буцан ирээд харсан. Хэсэг турлиах шархадсан нөхрөө хошуугаараа дэмжин босгох гэж оролдон байхыг үзсэн. Жаахан босгоод ирсэн ч нисэж үл чадах учир ахиад уначихна. Ийнхүү тэвчээртэй хөдөлмөр гарган гарган ахин дахин босгох нь тэдэнд лав хүнд байсан биз. 

	Эцэст нь тэд яагаад ч тус болохгүйг мэдээд гунигтайяа хашхиралдан бутран нисэв. Дараачийн өдөр би бас л ирлээ. Турлиах амьд ажээ. Нөхөд нь мөн л нисэн ирэх боловч урьдын адил босгох гэж оролдсонгүй. Гэвч тэд юунд ингэж ойрхон буугаад байна аа? Би анхааралтай ажиглаж эхлэв (айлгаж үргээхгүй гэж ойртохоосоо болгоомжилсон). Нэг нь бүр дэргэд нь очоод хошуугаа сунган түүний хошууг нь тоншоод авч байна. Өвчтэй турлиах амаа ангайв... 

	Үгүй, тэр хараач! Түүнд өт авчирч өгчээ. Бас нэг нь нисээд ирэв. Улам л ойртсоор... Хошуунд нь нэгэн том ялаа үзэгдэнэ. 

	Гэнэт миний сэтгэл уужраад явчхав. 

	— Энэ турлиахууд ямар ухаантай вэ? Бас ямар сайхан санаатай юм бэ? Яагаад би эдэнд тийм дургүй байв аа. 

	Нөхөртөө гайхуулах гэж би гэр лүүгээ хурдлав. Тэр эхлээд итгэсэнгүй. Дагуулж ирээд турлиахуудыг сонирхууллаа. 

	Тэд өвдсөн нөхрөө тэгж л асарч тэнхрүүлдэг аж. Түүнээс хойш би байнга очиж үздэг болов. Тэр турлиах хэзээ ч ганцаараа байдаггүй бөгөөд нөхөд нь дэргэдүүр нь эргэлдэн зарим нь хооллон, зарим нь дуугаараа сэтгэлийг нь засна.

	Намайг эндээс явахад тэр турлиахын шарх нэлээд эдгэрч бүр өвчтэй хөл дээрээ босоод явдаг, шархадсан далавчаа дэвдэг болсон байлаа. 

	«Удахгүй, тун удахгүй тэр ниснэ. Яг эрүүл юм шиг явдаг болно. Нөхөд нь л аварлаа даа» гэж би бодож билээ. 

	 


ҮНЭГ

	Та нар ер нь үнэгний тухай сайн юм бага сонссон биз дээ? Тийм үү?

	Тэднийг ухаантай гэдэг ч үнэн. Тэр өөрт ашигтай талаа сайн ойлгодог болохоор тиймдээ ч зайлшгүй тулгарсан зовлонгоос хялбархан мултраад гарчихдагт нь гайхах явдалгүй. Гэвч хэзээ ч юуг ч өрөвдөнө гэж үгүй. Амь хэлтэрч, гэдэс гарч л явбал ямар ч хэрэг тарихаас буцахгүй. Энэ нь ч бас амьтан болгоны зан биз. Баавгай гэдэс цатгалан үедээ өөрөөсөө чадал дорой ямар ч амьтанд хүрдэггүй. Тэр ч атугай махчин гэгддэг чоно маань цатгалан бол алив нэг жижигхэн амьтдыг сэтгэл амарлингуй харж явдаг. Харин хоттой хонинд орсон чоно хамгийн тарганаас нь шилж хүү татчихаад тэртэй тэргүй авч явж чадахгүй болохоор бусдад нь огт хүрдэггүй. Гэтэл үнэг бол тийм биш. Тарган туранхайг нь харах ч үгүй, хэрэгтэй хэрэггүйгээ мэдэх ч үгүй тахианы хонуурт нэг орж авсан бол бүгдийг нь барьж хаячхаад сайндаа л ганц хоёрхныг л авч явдаг... Энэ нь чухамдаа аливаа юманд хатуу сэтгэлээр хандах зантай, алж сүйтгэх хүсэлдээ л тэр биз. Тэр ч байтугай ойн дунд цатгалан хэвтэж байх үед саварт нь ямар нэг шувуу тааралдвал түүнийг барьж аваад үнгэн ноолж, ёстой л түүнийг зовоож бах таваа хангаж байгаад дараа нь хэсэг бусаг тастаад хаячихна. 

	Гэхдээ өөрийн ашиг тус зугааг бодвол юуг ч үл хайрлах хатуу сэтгэлтэй догшин араатан ч гэсэн бас өөрийнхөндөө санаа сайтай, бие биедээ халамжтай, өөрийн хүний гэхгүй том нь жижгийгээ бөөцийлж байдаг ажээ. 

	Ийм нэгэн зүйлийг анд маань надад ярьсан юм. Анчин хүн л дээ. 

	Тэр нэгэн тэжээвэр үнэгтэй байсан бөгөөд хоосон цамхагт хашаад удсан аж. Нэгэн удаа анд явж байгаад жижигхэн гурван гавар барьж гэнэ. Тэгээд гурван гавраа торон саванд хийгээд, үнэг хэрхэн угтахыг нь үзье гээд цамхагт авчирчээ. Үнэг тэднийг үзмэгцээ сүүлээ шарвалзуулан гинжээ чирч хойш урагш гүйн торонд яаж ийгээд хүрэх гэж зүтгэлнэ. Гэвч үнэг ний догшин авиртайг андахгүй мэдэх анд маань түүнийг гавар луу ойртуулахаас болгоомжлон торыг холдуулав. Тэгээд оройн хоол өгч байхад нь дахин хүрч ирээд, үнэг хоолоо ч идэхгүй гаслан, амандаа хэсэгхэн адууны мах зуугаад гинжээ харжигнуулан хойш урагш гүйгээд байхыг нь үзээд гайхжээ. Яах гээд байгааг нь үзэх гэж гинжнээс нь тавьж торыг нь нээчхэв. 

	Үнэг агшин зуур ухасхийн замдаа зууж авсан махаа алдсан ч авахын сөхөөгүй явав. Тэр гавруудын өмнө очоод амаа ангайн зогсов. Гаврууд мөн амаа ангайн нүд үл салган учрыг нь олохгүй зогсоно. Тэгээд тэд бие биеэ үнэрлэн жаал зогссоноо танилцав бололтой нөхөрсгөөр сүүлээ шарвагануулан хөөцөлдөн ноцолдох нь харваас хөгжилтэй ажээ. Тэдний энэ хөгжөөнд эцэс төгсгөл үгүй юм шиг санагдана. Гэвч эхийгээ санасан гаврууд түүнийг эхийгээ гэж санасан бололтой хөхөө эрж нудчиж байлаа. Тэдний шүд хурц болохоор тэр үнэг лав өвдсөн биз, уурлаад торноос гарах гэж маажлан самардаж эхлэв. Үүнээс хойш тэр гавруудын торонд орох гэж зүтгэхээ больсон. Гэхдээ орой бүр хоол авчирч өгөхөд тэр жаахан идээд ихэнх хэсгийг нь үлдээж гинжнээс нь тавин тавьтал цухалдангуй эргэлдэж байснаа суллаад орхихоор хоёр харайгаад л гаварнуудын торонд хүрч очоод махаа тавьчхаад санаа нь амран буцаж ирнэ. Оногдсон хоолныхоо ихэнхийг тэр гаварнуудад бишүүрхэлгүй өгчихдөг байсан боловч хөгжилтэй, сэтгэл ханамжтай байдаг байлаа.

	Нэгэн өдөр нөгөө гавруудаас нэг нь алга болчихжээ. Хаа сайгүй эрээд олсонгүй. Долоо хоног өнгөрлөө. Нэгэн удаа цэцэрлэгийнхээ бөглүү булангаар алхаж явав. Тэнд хөгшин үнэг нь гинжээр уяатай байдаг байлаа. Гэтэл тэр үнэг ганцаараа биш өөр нэг жижигхэн амьтантай эрхлэн тоглож байгаа харагдав. Ойртон очвол алга болсон гавар нь мөн болохыг танив. Хүн үзчихээд тэр аймхай дорхноо бүхээгт ороод чимээгүй боллоо. Харин хөгшин үнэг хаалгыг нь манаж суучхаад «зочноо» хамгаалан хэнийг ч ойртуулахгүй байлаа. Ингээд гаврыг барьж авч чадсангүй. Тэр андындаа ийнхүү зочилж хоёр долоо хонов. Тэд хамтдаа бүхээгт хоноглон өдөржин тоглож, найрсгаар зэрэгцэн хэвтээд наранд ээнэ. Хэдийгээр түүнд урьдын адил хэмжээний хоол өгөвч «зочин»-тойгоо хуваана. 

	Гэнэт гавар алга болчхов. Хол яваад төөрчихсөн ч юм уу, аль эсвэл хүн амьтан аваад явчихсан ч юм уу, түүнээс хойш ер олж үзсэнгүй. Үүнээс хойш хөгшин үнэгний байрны дэргэд тэдний хөгжилдөх дууг сонссонгүй. Одоо тэр өөрийн оногдол хоолоо тайвнаар идчихээд хэвтэх болжээ.

	 


БААВГАЙ

	Одоо бид майга борын тухай ярилцъя.

	Энэхүү болхи тэнэгдүү боловч сайхан сэтгэлтэй амьтан манай үлгэрүүдэд гардаг бидний нэлээд хайртай баатрын нэг болдог билээ. Хүч тэнхээ ихтэй ч гэсэн түүнээс арай овжин үнэг, арай зоригтой чоно зэргийн амьтдын хүссэнээ олоод авчих газарт ч баавгай дандаа л бүтэл муутайхан явж байдаг. 

	Баавгай гэгч хэзээний л хууртчихсан, уурлачихсан явдаг (Жишээ нь, үлгэрт модыг хуга алгаддаг гэж гардаг). Гэвч үлбэгэр номой амьтан болохоороо удаан уурлаж чаддаггүй амьтан. Харин элэглэн гоочилбол л хүн амьтан руу дайрдаг. Энэ үедээ тэр өөрийн ухаангүй болж хойд хоёр хөл дээрээ зогсон аймшигтай архиран өмнөө юу, ямар аюул байгааг үл анзааран урагш хөдөлнө. Анчид буудахдаа үүнийг нь ашиглаж зориуд гоочилдог. Баавгай үүнд амархан хууртаж түүний өмнө хүчин мөхсөдөж амиа алддаг байхад үнэг бол ийм аюулаас гайхалтай мултарч чадна. Гэхдээ баавгай уурлаагүй үедээ бол үнэг чононоос ч илүү сайхан санаатай амьтан. Ийм үедээ жижиг амьтны хажуугаар зүгээр л явж өнгөрдөг. Хэрвээ уурлахгүй бол тэр хүнд ч үл хүрнэ. Харин жаахан л гоочилбол савраа алгадан газар самардаад архирсаар арилж өгнө дөө. Тийм юм болохгүй бол хэнд ч халдах дургүй бөгөөд учир нь үргэлж залхуу нь хүрч явна. Тэр бас ганцхан мах төдийгүй жимс, үндсээр хооллох учир төчнөөн амьтан алж явах хэрэггүй байдаг биз. 

	Та бүхэн түүний баланд хэчнээн дуртайг мэднэ. Нэг үгээр хэлэхэд хоолоо олох гэж л амьд амьтанд халдахгүй бол цатгалан яваагийн шинж. 

	Өвлийн эхэн сард анхны цаснаар үдэш мөрөөр нь яваад үзэхэд өдөржин хаа байсан, юугаар хооллосныг нь мэдэж болно. Ойн дотор мөр нь баавгайн хүчтэй савраар байрнаасаа хөдөлсөн өмхөрсөн модонд хүргэнэ. Энэ нь түүний дороос өтний авгалдай олох гэж тэгсэн хэрэг. Дараа нь сүүлчийн жимсийг нь нүцгэлэн идсэн аньс, нэрсний бутны хажуугаар өнгөрнө. Цаашилбал хөндий хонгилтой бүдүүн модон дээр майга хөлийн нь саврын мөр гарсныг үзэхэд тэр хонгил руу бал эрж авчирчээ хэмээн бодмоор. Бүр цаашаа цасан дээр онгилон хаясан шоргоолжны үүр, энд тэнд хуга хуга унасан мод үзэгдэнэ. Мэдээж, энэ нь зулзаган модод байна. Яагаад гэвэл баавгай гэдэг замдаа тааралдсан бүхнийг гишгэж хугалахгүй явж үл чадах болохоор аль нэг болхидуу хүнийг «Тэр жинхэнэ баавгай» гэж хэлдэг нь дэмий хэрэг биш ээ.

	Тав зургаан сартай бяцхан бамбарууш нь хэчнээн зугаатай, наргиа гээ. Харамсалтай нь тэднийг бид ховор олж үзнэ. Энэ үед эвш гэдэг эх баавгай нь маш ууртай байдаг тул хэнийг ч үүрэндээ ойртуулахгүй. Ийм болохоор эвш бамбаруушаа дагуулж яваа гэдгийг нь л мэдвэл тэр ой руу хэн ч очиж зүрхэлдэггүй. Эвш ойн цоорхойд нарлан хэвтэхэд бамбарууш дэргэд нь тоглоно. Тэд хэтэрхий дүрсгүй зантай. Модонд авиран бие биетэйгээ ноололдон, ямар ч шалтгаангүй ус руу харайн орж шумбан, үргэлж хойш урагш гүйлдэн элдэв ааш гаргана. 

	Ингээд ядрахаараа тарж хэвтээд савраа долоож янзын уухиран тамшаална. Бамбаруушууд эхтэйгээ удтал цуг байна. Ийм болохоор эхдээ, үүрэндээ нэлээд дасдаг. Том болохоор эх нь орхиод явна. Энэ үед тэр хуучин үүрнээсээ холдохгүй тэнгэрийн эвгүйд эндээ хоноглоно. Заримдаа хоёр настай бамбарууш өөр үүртэй болсон ч эх нь хөөхгүй бол цуг амьдрах гэж дагаж ирнэ. Тэгээд удалгүй шинэ төрсөн «дүү» бамбарууштайгаа дотно үерхэнэ. 

	Хэрвээ тэднийгээ гомдоохгүй бол эх нь бүр тэднийг асарч хамгаалахыг даалгадаг гэж бодоод үз л дээ. Ийм учраас манай ард түмэн тийм бамбаруушийг «маллагч» буюу асрагч гэж нэрлэдэг. 

	Тэд маш халамжтай асрах бөгөөд жаахан л алдаа гаргавал эх нь хатуу шийтгэнэ. Нэг нөхөр маань ийм нэгэн зугаатай явдлыг над ярьсан юм. 

	Нэгэн удаа эх нь бамбаруушаа дагуулаад өргөн том Кама голыг гаталжээ. Эх нь гарчхаад нөгөө эргээр нь цааш хөдөлж гэнэ. Нөгөө «асрагч» нь эхийгээ дагаад гарчихсан чинь дүү бамбаруушууд нь голын нөгөө эрэгт үлдчихжээ. «Асрагч» нь эхийнхээ араас зориг муутай дагах нь дүү нараа орхих ёсгүй байснаа мэдсэн бололтой аж. Гэхдээ тэр тэднийг чирч гаргахаас залхуурчээ. Гэвч эх нь үүнийг хараад савраараа нэг алгадаад авав. Тэр ийнхүү зодсон учрыг ч ойлгов бололтой гэнэ. Иймд эргэж хөвөн гараад нэгийг нь амандаа зуусаар нөгөө эрэгт гаргасан. Дараа нь бас үлдсэн нэгийг нь авчрахаар буцав. Энэ үед эх нь түүний араас ажиглан зогссоор байв. Гэтэл «асрагч» ядарсан ч юм уу гэнэт зууж явсан бамбаруушаа алдчихав. Энэ үед эх нь гол руу харайн орж алгадаад авчээ. «Асрагч» алдаагаа дор нь засаж усанд шумбан ороод бамбаруушийг зууж аваад нөгөө эрэгт гаргажээ. Тэгээд усаа сэгсрээд халуун бүлээрээ цааш хөдөлж байсан юм гэнэ лээ.

	 


КАРУЗО

	Сицилид хүхрийн уурхайд ажилладаг хүүхдийг ийнхүү нэрлэнэ. Ийм хүүхдүүд газрын гүнд томчуудын малтан гаргасан хүдрийг үүрч зөөн гаргах билээ. 

	Үүрийн цагаан гэгээнээс үдшийн бүрий болтол бүх л өдөржин Карузо нар худаг шиг гүн налуу ташлантай газраар хоёроос гурван пүү хүнд хүдрийг шуудайнд хийгээд үүрч дээш шурган гарч асгах ажээ. Энэ хүүхдүүд нартай цэлмэг тэнгэрийн гэрэл гэгээг ховорхон үзэж мөнхийн харанхуй чийг даасан яг л булш шиг нүхэнд амьдрах билээ. Түүнчлэн энд хүхэр маш их үнэртэх учир биед нь ч хортой байлаа. Үүнээс болж Карузо нар бие туранхай, царай цонхигор байдаг биз. Тэдний дунд найм, естэй хүүхэд ч байдаг. Тэд царай алдсан, нүд нь өвчтэй хүнийх шиг ширгэсэн, хүдэртэй хүнд шуудай үүрснээс нуруу нь бөгтийж, хөл нь майга болсон үзэгдэнэ. 

	Долоо хоногт ганц удаа бүтэн сайн өдөр хүүхдүүд бүх л өдөржин наранд гарч дуртай бүхнээ хийж чадна. Гэвч бүхэл бүтэн долоо хоног өглөөний дөрвөн цагаас хүнд шуудай үүрэн огцом өгсүүр газраар авирч явдаг тэдэнд энэ өдөр юун тоглохтой мантай. Иймд тэдэнд ганцхан уурхайд явахдаа тусгадаг дэнлүүний бүдэг гэрэлд дассан нүд нь нарны гэрэлд бүр төсөөрснийг сая үзэж биеэ шаран, өвсөн дээр хэвтэж амрах шиг баяр үгүй. 

	Доош харахад айдас хүрмээр энэ онцгой харагдах нарийхан худгийн амаар уруудан бууна гэдэг амаргүй аймаар. Хөлөөрөө тэмтрээд олохуйяа бэрх шатархуу юм байдаг боловч тэр нь халтирамхай гэж жигтэйхэн тул нэг л хий гишгэвэл хэдэн арван метрийн энэ өндрөөс унавал үхэж чиг мэдмээр ажээ. 

	Гэхдээ энэ хүүхдүүд ийм газраар ардаа хүнд хүдэр үүрчхээд өглөөнөөс шөнө дүл болтол шалмаг гэгч мөлхөн явна. Тэд шалмаг явахгүй гээд яах вэ дээ! Тэдний хамт ажиллах хүдэр малтагчид маш хатуу улс байдаг. Хэрвээ Карузо нар ядарч хэсэгхэн л суучихвал саваа модоор зодно. Хэрвээ тэр огцом шатаар жаахан л алгуурхан авирвал хүдэр малтагч нь хараал урсган яг хөл рүү нь дэнлүүгээ тусган булчинг нь халуу оргиулан шарна. Ийм болохоор хүч хүрсэн хүрээгүй чадлынхаа хэрээр яаран авирч гарах нь зүй. 

	Би нэгэн бяцхан Карузог мэддэг байлаа. Энэ бол арван хоёр орчим насны цайвар шар үстэй жаал. Тэр бүр гурван жил хүдрийн уурхайд ажиллаж байгаа юм. Хэдийгээр Карузо нарын ярьдагчлан «өөрийн дураар» зовж зүдэрч яваа боловч бие эрүүл байгалиас заяасан шалмаг хурдан хөдөлгөөнтэй, аливаа хүнд ямар ч ажлыг эв зүйг нь олоод хийчхэж чадна. Газар доор орших тэдний суудаг харанхуй оромж үнэхээр шорон шиг ажээ. Гэхдээ Жино бусад нөхөд шигээ өвчилж бие нь нозоорон нойрмоглож явсангүй. Түүний хөл гар газрын гүнээс гарсан шатаар авирч буухдаа дадсаны зэрэгцээ толгой нь цаг ямагт ажиллана. Хүдэртэй шуудай үүрээд дээш гарах тэр агшинд тэр бээр одоо энэ яг энэ мөчийнх шиг үүрд мөнх эрх чөлөөтэй болох сон гэж боддог байв. Гэвч хараал, зодуур амсахгүйн тулд ахиад л хурдан бууж очихоос өөр аргагүй болно. Тэр ямар ч гэсэн насан туршдаа хүдэр малтагч хийхгүй, эрх чөлөөтэй болж газар дээр гишгэн явах тэр цагийнхаа тухай үргэлж бодно. 

	— Хаварт нь газар хагалж, тариа тарьж, өвөлд нь фабрикт ажиллана. Тэнд ажил нь хэдий хүнд ч гэсэн энэ газар доорхтой зүйрлэх юмгүй. Бас тэнд сургууль бий. Бичиг үсэг мэдэхгүй болохоор сургуульд явуулна гэж бас бодно. Ийм юм бодохоор хүхэртэй шуудайныхаа оронд ном дэвтэр бүхий цүнх үүрсэн мэт санагдан нарны гэрэл бялхсан мурийж тахирласан нарийхан зөргөөр явсаар уужим саруулхан ангид орж байгаа юм шиг төсөөлөгдөхөд Жины царай энэхүү газрын гүнд нар ид шидийн хүчээр нэвтлэн гийгүүлэх мэт гэрэлтэж хөл гар нь хөнгөрөөд явчихна. 

	Гэвч эрх чөлөө гэдэг тийм ч хялбархан олдох зүйл биш байлаа. 

	Росси хэмээх өтгөн хар сахалтай, чацархаг нэгэн хүдэр малтагч эзнээсээ эцгийнхээ зээлсэн зүйлийн өрийг дарж дууссан цагтаа л энэ жаал хүү сая эрх чөлөөтэй болох ажээ. Өлсгөлөнгийн жил эцэг нь түүнээс гурил зээлсэн юм санж. 

	Бүхэл өвөл гэр бүлээ тэжээсэн гурилын үнэ хадаж зуун тавин лир болжээ. Тэгээд эцэг нь Жиног түүнд ажил хийлгэн өрөө төлөхөөр болсон хэрэг. Гэхдээ одоо гурван жил болоход зуу гаруй лир болжээ. Одоо барагцаалан бодоход дөчөөд лир л үлдсэн тул эцгийгээ Россигаас гуйж байгаад эрх чөлөөтэй болгоосой гэж бодно. Хэзээ ч гэсэн тэр ажиллаж байгаад түүнийг нь төлчихнө шүү дээ? Энд нэг жилийн л ажил хангалттай биз... 

	Хүхэртэй шуудай ийнхүү эцэс төгсгөлгүй зөөхдөө, баярын өдрийг хасаад долоо хоногт, сард хэдэн центийн ажил хийхээ тооцон бодож үзнэ. Гэвч тооны ухаанд тааруухан болохоор ярвигтай нь аргагүй тооцоо хийнэ. Тэгээд орой нь хэдэн нөхдийн хамт хоноглодог агуйдаа ирээд ханан дээр нь чулуугаар ямар үнэтэй ажил хийснээ, одоо хэдий хэр үлдэж байгаагаа тэмдэглэнэ. 

	Ингээд нэгэн бүтэн сайн өдөр эцэг нь Россид,

	— Үгүй, чи миний муу хүүгийн хийсэн хөлсийг гомдмоор хатуу тооцож байна. Хөлсийг нь жаахан нэмж өгөх хэрэгтэй. Тэр чинь бараг том хүн шиг л зөөж байна шүү дээ. Үүнийг өөрөө бодно биз... гэв. 

	Ийм үг дуулсан Росси уурлан унтууцаж байгаад долоо хоногийн ажлыг бүтэн хагас лирээр тооцох болжээ. 

	«Тэгвэл намар гэхэд л эрх чөлөөтэй болох нь, гэж Жино бодоод, — Ямар сайхан бэ? Яг намраас хичээл эхэлнэ» гэж сэтгэв. 

	Жино үүний дараа сэтгэл хөгжүүн ажилдаа орж улам ч нямбай хийдэг болов. Долоо хоног тутам хагас сайн өдөр болохоор ханан дээрээ хүдрийн хэлтэрхийгээр тэмдэг тавина. Нийтдээ гучин долоо хоног ажиллах л үлдэж гэж тэр тооцсон. Жино үүндээ баярлан байхад, нөхөд нь түүнд атаархана. Гэвч цаг хугацаа гэгч түүнд маш удаан, долоо хоног өнгөрөх нь улам удааширч бараг зогсчихсон юм шиг санагдаж эхлэв.

	Арай гэж дөрвөн долоо хоног өнгөрөхөд Жино бүр тэсвэрээ алдсан... 

	Аль хэдийнээ нойрсон байгаа нөхдийнхөө хажуугаар цулгай газар дээр унтахаар хэвтэхдээ толгой дороо хүрмээ эвхэн дэрлээд эрх чөлөөний тухай удаан бодно. Бас өвстэй тэргэн дээр суугаад гэртээ буцан ирж байснаа, хурдан урсгалт тунгалаг голын усанд нөхөдтэйгөө сал тавьж байснаа нэхэн санана. 

	Тэр одоо эцэгтэйгээ хамт газраа хэрхэн хагалах, өвөл нь фабрикт яаж ажиллах, зун намрын цагаар, газар доор ийм харанхуй нүхэнд биш харин холын тэртээх түнэр харанхуй тэнгэрт анивалзан гялалзах том жижиг олон оддыг харах гэж гадаа тэргэн дээр унтахаар хэвтэхээ хүртэл бодов. Тэр, бичиг сураад ном уншдаг болохоороо энэ оддын тухай, өдөр бүр хотоос гоё сайхан усан хөлгүүд хөвөн одох сайхан цэнхэр далайн тухай, тэр хөлгүүдийн очих хотод алсын алсад амьдардаг хүмүүсийн тухай уншина гэж бодно. Бас өөрөө усан цэргийн дагалдан болж энэ үл мэдэх гайхамшигт далайгаар явах гэж гуйж байж ч болох юм шиг бодов. 

	Тэгсээр бүдэгхэн дэнлүүний гэрэл ёлтойх харанхуй агуйд байгаагаа умартан аз жаргалтай инээмсэглэл уруул дээрээ тодруулсаар нойрсов. 

	Гэтэл өглөө нь эртлэн босож ажилдаа орохын өмнө үдийн хоол хүртэл өл залгах сонгинотой талхаа санд мэнд идэв. Росси үдийн хоолоо ч оройтуулан өгсөн бөгөөд мөн л нөгөө сонгинотой хатсан хар талх ажээ. Энд гэртээ байсан шиг халуун бантан юм уу, шинэхэн талх хэзээ ч идэж үзсэнгүй. Ялангуяа, чийг дааж бүхнийг нэвт үлээх намар өвлийн хүйтэнд халуун юм идэж хошуугаа бүлээцүүлдэг бол ямар аштай байх вэ дээ. 

	Уурхайд ажиллуулахаар саяхан өгсөн бяцхан хүү Паоло чичрэг тусаад хөдөлж чадахаа болив. Үүнд эзэн уурлаж түүнийг ажилд улам шамдуулна. Паологийн хөл чичрэн явахыг нь харахад хүдэртэй шуудай даан явж ер чадах юм уу гэлтэй. Тэр жижигхэн, ердөө л наймтай хүүхэд. Тэр малтагчаас холдоод шатан дээр хэвтэж аяархан уйлна. Ийм болохоор Жино шуудайгаа тавьчхаад Паологийн шуудайтайг авч гарган асгаад цугтаа буцаж ирсэн нь нэг бус удаа болжээ. Гэвч малтагч нь Жиног урьдынхаасаа удаж ирээд байгааг үзчихээд «Энэ залхуу» Паолотой нь цуг хараан загнав. Гэвч Жино шуудайндаа даруулчхаад байгаад Паолог харж, гомдолтой ёолох дууг нь сонсоод зүгээр сууж чадсангүй. Тэгээд дахиад л өөрийнхөөсөө гадна, харанхуй буланд цагариглан хэвтээд түр амсхийж байх нөхрийнхөө шуудайтайг гаргадаг болов. Ийнхүү Жиногийн ажил дахин нэмэгдэж, үүний зэрэгцээ малтагч ирж байгаа эсэхийг соргогоор харж хэрвээ ирвэл Паолод дохио өгөн мэдэгдэхгүй байх дүр үзүүлэх хэрэгтэй болов. Гэвч хэчнээн ингэж хичээсэн ч гэсэн Росси мэдчихээд,

	— Чи юунд ингэнэ вэ? Би чамд хөлс нэмсэн. Гэтэл чи залхуурч эхэлдэг. Нэг явахаараа алга болчих юм. Энэ долоо хоногт нэг лирээр тооцно. Бас тэгээд цааш харж байгаад болохгүй бол улам бууруулна. Бас нэмэрт нь савааны амт үзүүлнэ, гэжээ. 

	Ийм үг сонсоод Жино хэчнээн гунигтай явсан гээ! «Энэ зовлон хэзээ дуусах юм бэ? Бас долоо хоног суналаа. Одоо хорин тав биш, хорин зургаан долоо хоног үлдээ шив дээ» гэж бодлоо

	Тэгээд,

	— Паоло, чамд би дахиад тусалж чадахгүй нь, гэж тэр бяцхан нөхөртөө хэлээд, — Хөлс маань хасагдсаныг сонслоо. Би намар болохоор фабрикт ажиллаж сургуульд суралцах хэрэг байна, гэв. 

	— Жино, битгий зөө. Тэр чамайг саваадна гэж занаж байсан шүү дээ, хэмээн Паоло аяархан хэлсэн. 

	Жино ахиад л шуудайтайгаа шаламгайлан зөөж эхлэв. «За яах вэ, бас сургуульд орох ч хожигдоогүй байна. Хөлсөө нөхөөд гүйцээчихнэ» гэж бодов. Тэгээд тэр шуудай үүрэн явахдаа, унтахаар хэвтэхдээ ахиад л сургуулийн тухай, эрх чөлөөний тухай төсөөлөн бодохыг хичээнэ. Гэхдээ бодолдоо сэргэсэн сэтгэлд нь урьдын баяр баясгалан огтхон ч байсангүй. Яагаад ийм байгаагаа Жино өөрөө үл мэднэ. Гэвч сэтгэлдээ гуниг тээсээр явахдаа, тэр бээр жаал хүүг байн байн харахад цаадах нь өөдөөс нь хар нүдээ гялалзуулан ялдамхан ширтдэг байв. Жаал хүүгийн уйтгар шингэсэн харцыг харах тусам улам гунигтай болно. Түүнийг харахаас ч Жино нүд халтирмаар «Хэрвээ би том хүн сэн бол тийм жаахан хүүхдийг хэзээ ч уурхайд авахгүй байх сан. Росси ямар муухай хүн бэ? Хэрвээ би хүүтэй болбол хэзээ ч түүнийг уурхайд өгөхгүй» гэж тэр бодов. 

	— Аав чинь юунд чамайг уурхайд өгсөн юм бэ? Чамд ямар ч тэнхээ тамир алга, гэж нэг удаа тэр Паолод хэлэв. 

	— Манайд идэх талх ч үгүй, гэж жаал хүү гунигтай хариулжээ. 

	— Өөр хаа ч юм өгч болох байсан шүү дээ. 

	— Үгүй, чадаагүй. Газар сайгүй ажил эрээд олоогүй юм, гэж Паоло итгэлтэй хэлжээ. 

	«Чадаагүй, чадаагүй гэнэ ээ!» гэж Жино шуудайтайгаа үүрэн явахдаа бодоод, — Би чинь ер юу ч хийж чадахгүй гэж үү? гэж гутрав. 

	Гэвч тэр эрх чөлөөтэй болох тэр цагийнхаа тухай бодохгүй байж чадсангүй. Бүх зүйл түүнд бузар булай, дур гутмаар санагдаж шөнөжин уйтгартай мөртөө зэмлэнгүй аястай түүнийг ширтэн харах Паологийн хар нүдийг зүүдлэв. 

	Жино тэссэнгүй. Өглөө нь анхныхаа шуудайг дүүргэмэгц Паолог гүйцэн очив. Тэдний ойролцоо хэн ч байсангүй. 

	— Энд сууж бай, гэж хажуу хонгилын харанхуй руу заагаад шивнэн, — Би чинийхийг авахаар ирнэ, гэлээ. 

	— Чамайг зодно, Жино, гэж жаал хүү хэллээ. 

	— Үзэхгүй байж магад. Хурдан суу. Цаадуул чинь хүрээд ирнэ. 

	Тэгээд Паоло явах бүрийдээ уурхайн эхний мөргөцөг хүрээд л цааш Жино өгсүүр өөд хоёр дахин авирч зөөдөг болов. Эхний үед тэр Росси ч ажиглан харахын завдалгүй хоосон шуудайгаа барьсаар маш хурдан нисэн буув. 

	Гагцхүү нөхөд нь заримдаа үхтлээ айцгаан араас нь:

	— Ухаангүй юм уу. Унаж бэртэв зээ! гэж хашхиралдана. 

	Гэвч Жино сонссонгүй, бэртэнэ гэж бодсон ч үгүй. Тэр атугай эрх чөлөөний тухай, сурах тухайгаа бодохоо ч мартсан байлаа. Гагцхүү хэн ч олж ажиглан харахааргүй яасхийж хурдан бууя даа л гэж боджээ. 

	Тийнхүү нэг өдөр өнгөрч дараачийн өдөр болов. 

	Паоло ёолох ч үгүй нөгөө харанхуй хонгилдоо хэвтэнэ. Гэвч нөхдийн нэг нь түүнийг зэмлэн:

	— Хөөе, Жино чи тэгж байж нэг шан хүртэнэ шүү! гэж хэлэв. 

	Гэвч Жино өөрөө ядарч эхэлсэн нь бүхнээс муу юм болов. Үдийн хоолны дараа Росси түүнийг сэжиглэнгүй хараад авав. 

	«Мэдчихлээ!» гэж Жиногийн дагжис хүрч, 

	— Улам л шаламгайлъя. Одоо бас таван уут зөөнө. Шөнө нь амарчихна», гэж бодлоо. 

	Хоосон шуудайгаа шидчихээд Паологоос гурав дахь шуудайтайг нь аваад эргэтэл гэнэт хүчтэй гар түүнийг бариад авав. 

	Харвал ард нь Росси зогсож байлаа. 

	— Чи ч мөн дөө! Тэгж яваа вий гэж хашхираад, — Бусдынхыг зөөдөг бол оо юу! Май! Ингэж зөөж яв! гэсээр Жиногийн нуруун дундуур таягаараа буулгав. 

	Тэр уруулаа зуун царай нь цайж дуугайхан зогсов. 

	Энэ үед Паоло нөгөө л газраа нүүрээ дараад цурхиран уйлсаар байлаа. 

	Уурхайд орж гарах Карузо нар дэргэдүүр нь хурдхан шиг өнгөрч холдоно. 

	— Чи бас хөлс нэмүүлэх гэл үү!? Ингээд чи нэмүүл! Одоо чамайг тавин долоо хоног ажилласан ч тавихгүй!

	Ингэж ингэж жаал хүүг ёолох ч үгүйд гайхсан Росси таягаа цааш шидчихээд, «Хэрээ мэдээрэй, хө!» гэж үглэсээр хурдхан буцаад явав. 

	Энэ орой Жино хөх няц болсон бие нь өвдөхөд арай дээр болов уу гэж эргэж хөрвөсөөр дуугайхан хэвтэхэд жаалхан Паоло түүнд дуугайхан наалдан хэвтэв. 

	«Маргааш яах бол!» гэж Жино бодов. 

	Гэвч маргааш нь Паоло толгойгоо ч даахаа больж зөвхөн ёолно. Ахлах харгалзагч, мөн Паологийн эцэг ирж түүнийг эмнэлэг рүү авч явав. 

	 

	Дараагийн жил нь би эрх чөлөөтэй болсон Жиног олж үзсэн юм. Тэр өсөж чийрэг эр болжээ. 

	Хэдийгээр фабрикт ажиллаж, тариан талбайд багагүй гардаг боловч ном сайн уншдаг болжээ. Бид уурхайн амьдралын тухай дурсан ярилцсан. 

	— Одоо сайхан байна уу, Жино? гэж би асуув. 

	— Тийм ээ, гэж тэр бодлогошронгуй хариулаад, — Жаал хүү Паолог та танина шүү дээ. Тэр дороо л эмнэлэгт очоод нас барсан... гэлээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

